REZIME RADA

Proza Ivana Lovrenovića (Putovanje Ivana Frane Jukića, Liber memorabilium i Sedam dana po Bosni) ispisuje kulturalno pamćenje uspostavljeno na historijsko-kulturnom naslijeđu Bosne i Hercegovine a prezentirano posredstvom mnemoničkih figura: topografija, fotografija, prozni književni žanrovi, kulturni spomenici, nadgrobni spomenici, biografija i sl. Model kulturalnog pamćenja u ovoj prozi utemeljen je na osnovu zvanične historije i dokumenta kao pisanog traga i palimpsestnog ispisa osobnih iskustava i dešavanja značajnih za narativni konstrukt u navedenim žanrovima. Rad propituje temeljne odrednice narativnih identiteta u ovoj prozi, uspostavljenih na osnovu rekonstrukcije različitih modela pamćenja: odnos tradicije prema sadašnjosti – pamćenje/ zaborav, kulturno-historijski spomenici (ilirsko-slavenska epoha, srednjovjekovna Bosna itd.). Mnemoničke figure teksta i fotografije supstitucionirane u vremenu i prostoru u Lovrenovićevoj prozi imaju ulogu konkretizacije dokumentirane povijesti i literarnog tematsko-povijesnog diskursa. Kulturni spomenici u Lovrenovićevim djelima među reprezentativnim su figurama održivosti bosanskohercegovačke kulture: kulturni spomenici, kamene ploče, groblje, stećci – svi obavezuju na sjećanje, na skladištenje tekstova i istraživanje istih unutar tog skladištenja, na interpretaciju reprezentacijskog sloja prošlosti koju vrijedi ponovno revidirati i rekonstrukcijski preispitati. U Lovrenovićevoj prozi model kulturalnog pamćenja preispituje fantastične, retoričke i memorijske elemente posredstvom rekonstrukcije događaja uključujući intertekstualne elemente i elemente bahtinovskog dijalogizma. Lovrenović propituje ne samo intimnu priču nego i kulturološku i društveno-političku stvarnost Bosne i Hercegovine nekad i sad te takvim metanarativnim diskursom konstruira prozne granične žanrove kao mnemoničku paradigmu za univerzalno poimanje vrijednosti kulture Bosne i Hercegovine.  

